Frumdrög  14.5.2002

Vatnsvernd á höfuðborgarsvæðinu tímabilið 1997-2002
Skýrsla framkvæmdastjórnar um vatnsverndarsvæði höfuðborgarsvæðisins..

Efnisyfirlit:

1. Inngangur

2. Skipulagsmál

3. Gróðurvernd og uppgræðsla

4. Starfsemi á vatnsverndarsvæðunum

5. Úttektir á lóðum og byggingum

6. Rannsóknir á lífríki, neysluvatni og grunnvatni

7. Samantekt

Viðauki.  Reglugerðir og samþykktir

1 Inngangur

Framkvæmdastjórar heilbrigðiseftirlitssvæða á höfuðborgarsvæðinu mynda sameiginlega framkvæmdastjórn sem skipuleggur eftirlit á brunnsvæðum, grannsvæðum og fjarsvæðum.  Framkvæmdastjórnin er skipuð framkvæmdastjórum heilbrigðiseftirlitssvæða höfuðborgarsvæðisins skv. 6. gr. samþykktar um vatnsverndarsvæði þess.  Framkvæmdastjórnin skiptir með sér verkum. Þessi skipan hefur verið frá árinu 1997 og þykir rétt að gera nú ítarlega starfsskýrslu og stöðumat á framkvæmd vatnsverndarinnar. 

Í skýrslunni verður fjallað um vatnsverndarsvæðið frá Hafnarfirði í suðri að Selvatni í Mosfellsbæ í norðri sem eina heild auk vatnsverndarsvæðisins í Mosfellsdal.  Tilgangur með skýrslunni er að gera grein fyrir eftirliti, vöktun og öðru fyrirbyggjandi starfi  Mat verður lagt á árangur eftir því sem hægt er.  Einnig eru settar fram tillögur um frekari vinnu þar sem við á.  

2 Skipulagsmál

Ákvörðun vatnsverndar í skipulagi felur í sér að beina eigi frá vatnsverndarsvæðunum allir starfsemi sem hugsanlega getur valdið verulegri röskun, mengun eða getur dregið á annan hátt úr þeirri góðu ímynd sem nauðsynleg er fyrir vatnsvernd og hollustu neysluvatns.

Í kaflanum verður gerð grein fyrir skipulagsrammanum sem felst í svæðisskipulaginu og þeirri deiliskipulagsvinnu sem komið hefur til meðferðar framkvæmdastjórnar.

2.1 Skipulagsuppdráttur - svæðisskipulag

Svæðisskipulagsuppdráttur vegna vatnsverndar á Höfuðborgarsvæðinu var staðfestur eftir lögbundið skipulagsferli 8. febrúar 1999.  Skipulagið tekur til 8 brunnsvæða sem virkjuð eru í dag og þriggja framtíðarstaða til virkjunar fyrir neysluvatn.  Umhverfis brunnsvæðin eru jafnframt ákvörðuð grannsvæði og fjarsvæði.  Undirbúningur að gerð skipulagsins hófst með skipun vinnuhóps um vatnsverndarmál á vegum skipulagsnefnda á höfuðborgarsvæðinu 1994.  Skilaði vinnuhópurinn ítarlegri skýrslu og tillögum, "Endurskoðun vatnsverndar á höfuðborgarsvæðin," Samtök sveitarfélaga á höfuðborgarsvæðinu, júní 1996.  Svæðisskipulag kom í stað skipulagsuppdráttar frá 1981.

2.2 Deiliskipulag athafnasvæðis hestamannafélagsins Andvara við Kjóavelli

Hesthús á athafnasvæðinu eru á fjarsvæði B.  Samþykkt var að heimila byggingu reiðskemmu inni á því svæði og var deiliskipulag endurskoðað í framhaldi af því.  Framkvæmdum er ekki lokið.

2.3 Deiliskipulag við Vatnsenda

Deiliskipulag við Vatnsenda var yfirfarið með tilliti til vatnsverndar þegar það var auglýst til kynningar.  Deiliskipulagstillagan var innan ramma svæðisskipulagsins og þeirra stefnumörkunar sem gildandi aðalskipulag fyrir Kópavog og Reykjavík marka um notkun á afrennslissvæði Elliðavatns.  Gert er ráð fyrir að ofanvatnið verði ekki leitt beint í Elliðavatn eða Elliðaárnar án hreinsunar, heldur fari fyrst um settjarnir og hefur tillaga að útfærslu og staðsetningu verið auglýst til kynningar.  

2.4 Tillaga að deiliskipulagi í Lækjarbotnalandi

Verið er að undirbúa deiliskipulag á um 22 hektara landi á fjarsvæði B, þar sem á að verða skóla- og íbúðarhúsnæði.  Í umsögn var lögð áhersla á að skýra þyrfti nánar staðsetningu einkavatnsbóls og fyrirhugað hlutverk verkstæða.

2.5 Tillaga að deiliskipulagi á Norðlingaholti

Unnið er að gerð deiliskipulags á Norðlingaholti í Reykjavík.  Hluti af skipulags-svæðinu er á fjarsvæði B.  Á þeim hluta svæðisins er fyrst og fremst gert ráð fyrir íbúðabyggð.  Gert ráð fyrir að ofanvatn fari fyrst um settjarnir til hreinsunar áður en það er leitt í Elliðavatn eða Elliðaárnar. Umsögn var gerð um drög að skipulaginu og var lögð áhersla á að olíumengandi starfsemi yrði ekki á vatnsverndarsvæðinu.  

2.6 Tillaga að reiðleið í Vífilsstaðahlíð

Til meðferðar hefur verið hjá yfirvöldum í Garðabæ tillaga að lagningu reiðleiðar um Vífilsstaðahlíð.  Vegna vatnsverndar hefur verið lögð áhersla á að reiðleiðin fari ekki inn á grannsvæði vatnsbóla og gripið verði til mótvægisaðgerða til að beina umferð frá grannsvæðinu við Grunnuvötn.

2.7 Deiliskipulagi við Vatnsenda, Heimsenda, Kjóavellir.

Umsögn hefur verið gerð til Skipulagsnefndar Kópavog vegna undirbúnings að deiliskipulagi.  Hluti svæðisins er á grannsvæði en stór hluti á fjarsvæði A.

2.8 Skotsvæði

Í framhaldi af fyrirspurnum hefur verið lagst gegn því að land á vatnsverndarsvæði verði lagt undir skotæfingasvæði þar sem það myndi óhjákvæmilega skaða varanlega ímynd vatnsverndar.   Formleg fyrirspurn kom um nánar staðsett skotsvæði á Miðdalsheiði.  Auk ofangreindrar stefnumörkunar er talið að landið henti illa þar sem:

1. lektarstuðull jarðlaga er hár

2. svæðið liggur við grunnvatnsstrauma í nálægð við vatnsból

3. leysingavatn liggur oft á umræddu svæði

4. yfirborðsvatn berst frá svæðinu til Elliðaáa

5. erfitt er að sjá hvernig tryggilegum mengunarvörnum verði viðkomið

6. fyrir er töluvert mengunarálag á þessum slóðum s.s. frá flugvelli á Sandskeiði, beitarhólfi, landgræðsluverkefnum og námuvinnslu.

2.9 Akstursíþróttasvæði

Formleg fyrirspurn kom um svæði fyrir vélhjólaakstur í Hólmsheiði.  Lagst var gegn slíkri starfsemi á svæðinu þar sem aksturíþróttum fylgja ávallt eldsneytisflutningar og hætta verður á mengunaróhöppum auk þess sem slík starfsemi mun óhjákvæmilega auka mengunarálag á svæðinu.  Framkvæmdastjórnin telur að beina skuli slíkri starfsemi frá vatnsverndarsvæðum til að rýra ekki ímynd þeirra til framtíðar og skapa ekki fordæmi fyrir aðra aðila um að koma með sína starfsemi og áhugamál inn á verndarsvæðin.

3 Gróðurvernd og uppgræðsla

Uppgræðsluáform inni á vatnsverndarsvæðum teljast aðeins ásætanleg ef gætt er hófs í notkun áburðar.  Ræktun fari fram á völdum reitum og fylgt verði samþykktri framkvæmdaráætlun.  Á grannsvæði er fyrst og fremst heimilt að loka jarðvegsrofum og vera með takmarkaða skógrækt með laufskógi eða blönduðum skógi.

3.1 Landgræðsla ríkisins.

Við auglýsingu svæðisskipulags kom Landgræðsla ríkisins með ábendingar um nokkur atriði sem vel var tekið í.  Ekki hefur enn orðið að frekara samstarfi á þeim vettvangi.  Stofnunin taldi t.d. brýna þörf á uppgræðslu og benti á að uppgræðsla illa farins lands væri ein af forsendum góðrar vatnsverndar.

Til að styrkja faglega umfjöllun um þessi mál fékk framkvæmdastjórnin álit tveggja sérfræðinga hjá RALA dags. 25. febrúar 2000 um áhrif gróðurfars á vatnsgæði og hugsanlegar rannsóknir þar að lútandi.

3.2 Starfsemi Skógræktarfélags Reykjavíkur í Heiðmörk

Allt frá árinu 1950 hefur Skógræktarfélag Reykjavíkur annast og haft umsjón með skóg- og landgræðslu í Heiðmörk.  Jafnframt hefur félagið séð um hreinsun á sorpi, salernum og grillsvæðum, annast þjónustu við gesti, eftirlit með vegagerð og önnur þau verk sem lúta að rekstri útivistarsvæðisins.  Um 25 þúsund plöntur eru settar niður árlega og áætlað magn lífræns áburðar er um 100 rúmmetrar.  Undanfarin ár hefur verulega dregið úr gróðursetningu og innan fárra ára verður gróðursetningu hætt í núverandi mynd.  Um 4 tonn af tilbúnum áburði fara árlega á grasflatir og trjágróður. 

3.3 Uppgræðsla í Bláfjöllum

Ekki hefur verið lagst gegn aðgerðum sem ætlað er að styrkja jarðvegsþekju á ákveðnum svæðum.  Það hefur þó verið skilyrt að ekki verði notaður tilbúinn áburður og að gætt verði fyllsta hófs í notkun húsdýraáburðar.  Lagst var gegn uppgræðslu í skíðabrekkum í Bláfjöllum á meðan unnið er að tillögum að frekari mengunarvörnum á sjálfu athafnasvæðinu og þar til þeim verður hrint í framkvæmd.

3.4 Lækjarbotnaland

Kópavogsbær hefur gert drög  að samningi um uppgræðslu örfoka lands í hluta Selfjalls, nágrenni Waldorfsskólans og á svæði við Lögbergsrétt.  Aðilar að samkomulaginu eru auk Kópavogsbæjar, Skógræktarfélag Kópavogs og Skógræktarfélag Íslands vegna landgræðsluskóga.  Um 200 hektara svæði er að ræða sem skiptist nokkuð jafn á grannsvæði og fjarsvæði.

3.5 Vatnsendaheiði

Á Vatnsendaheiði er um 50 hektara svæði fullplantað landgræðsluskógi.  Þar voru gróðursettar um 120 þúsund trjáplöntur á árunum 1990 til 1997.  Grunnskólar Kópavogs hafa þar einnig um 20 hektara svæði til ræktunar í framtíðinni.    
3.6 Gróður fyrir fólk í landnámi Ingólfs

Samtökin Gróður fyrir fólk í landnámi Ingólfs hafa undirbúið uppgræðslu á þremur svæðum sem tengjast vatnsvernd á höfuðborgarsvæðinu.

3.6.1 Rjúpnadalsbrekkur

Samþykkt var að heimila allt að 1500 m3 losun á mýrarmold í Rjúpnadals-brekkum árið 2000 en ekkert hefur orðið úr framkvæmdum ennþá.

3.6.2 Kolviðarhóll, Bolalda, Sandskeið, Lækjarbotnar

Um er að ræða um 100 hektara svæði og áætlað að dreifing áburðar nái til 50 hektara sumarið 2002.  Uppistaðan í áburðargjöf verður hrossatað en einnig er áætlað að nota lítilháttar af tilbúnum áburði auk grasfræs.

3.6.3 Lækjarbotnar

Árið 2000 var samtökunum heimilað að dreifa moltu og tveggja til sjö ára gömlu hrossataði sunnan þjóðvegarins í Lækjarbotnum á vatnsverndarsvæði B.
3.7 Skógræktarsvæði í Leirdal

Samþykkt var áætlun Skógræktarfélags Garðabæjar og Skógræktarfélags Bessastaðahrepps um ræktun landgræðsluskóga á fjarsvæði í Leirdal ofan Bláfjallavegar, framundan Lönguhlíð.  Framgangur verksins ræðst mjög af fjölda unglinga sem fá sumarvinnu.  Reiknað er með að gróðursetja 10 til 50 þúsund eins til tveggja ára plöntur eða allt að 2 þúsund plöntum á hektara þar sem best er en annars staðar gæti fjöldinn orðið um 5 hundruð á hektara. 

4 Starfsemi á vatnsverndarsvæðunum.

Ýmiss konar starfsemi fer fram á vatnsverndarsvæði Höfuðborgarsvæðisins.  Í heilbrigðissamþykkt fyrir  svæðið er gerður skýr greinamunur á því hvar mismunandi starfsemi getur farið fram.  Öll starfsemi önnur en sem tengist beint vatnsveitum er bönnuð á brunnsvæðum, skorður eru settar við starfsemi á grannsvæðum en á fjarsvæðum eru reglur rýmri þó tryggja þurfi að grunnvatn mengist ekki.  

Líta má á neðanskráða starfsemi sem dæmi um þá athafnasemi sem fram fer á svæðinu og viðkomandi heilbrigðisnefnd þarf að hafa gætur á. 

4.1 Starfsemi vatnsveitna

Á brunnsvæðunum er aðeins heimiluð starfsemi er tengist rekstri viðkomandi vatnsveitu.  Fullnægjandi mengunarvarnir á fráveitu starfsmannahúsa er talin tvöföld safnþró og tvöföld lögn að þró með tilheyrandi viðvörunarbúnaði.  Um gæslu og umhirðu búnaðarins skal jafnframt fjalla í innra eftirliti vatnsveitunnar.

4.2 Neysluvatnsöflun einstaklinga

Á fjarsvæðum er ýmis starfsemi og búseta þar sem eigin neysluvatnsöflun fer fram á staðnum.  Gerð er nú sú krafa að áður en slík neysluvatnsöflun á sér stað liggi fyrir leyfi landeiganda ef það er ekki hann sjálfur sem á hlut að máli.  Teknar hafa verið upp þær reglur að krefja verktaka, sem annast ætla borun og virkjun inni á vatnsverndarsvæðum, um starfsleyfi heilbrigðisnefndar fyrir framkvæmdinni þar sem tekið er á þáttum er varða framkvæmd og frágang á staðnum.

4.3 Háspennulínur

Búrfellslína 3B og Hamraneslína báðar 220 kV háspennulínur í eigu Landsvirkjunar liggja um vatnsverndarsvæðið.  .  Auk þess er hugsanlegt að ein til tvær aðrar 400 kV línur verði síðar lagðar um svæðið.  

Landsvirkjun hefur lokað línuvegum og boðist til að koma upp skiltum með upplýsingum við línuvegi inni á vatnsverndarsvæðinu ef þess yrði óskað.  Landvirkjun styðst við eigin verklagsreglur við notkun efna á línusvæðum þegar viðhald á sér stað í samræmi við 18. gr. vatnsverndarsamþykktarinnar.

Nesjavallalína er 132 kV liggur um Mosfellsheiði og Hnoðraholtslína frá Hamranesi eru 132 kV og eru í eigu Orkuveitu Reykjavíkur.   Nesjavallalína var lögð í jörð næst byggðinni.

4.4 Vegir og vegagerð

Þjóðvegur 1, Suðurlandsvegur, liggur um vatnsverndarsvæðið.  Aðrir þjóðvegir eru Þingvallavegur, Bláfjallavegur, Hafravatnsvegur, Elliðavatnsvegur og Heiðmerkurvegur frá Rauðhólum að Vífilsstöðum.  Auk þess eru margir einkavegir.  Ástæða er til að nefna að þegar Suðurlandsvegi hefur verið lokað hefur umferð verið beint á veg gegnum Heiðmörk að Silungapolli.

Framkvæmdastjórnin hefur lagst gegn lagningu klæðningar og rykbindiefnis á vegi á vatnsverndarsvæðinu.  Hins vegar voru ekki gerðar athugasemdir við lagningu bundins slitlags úr malbiki eða steinsteypu.  Í ljósi þessarar stefnumörkunar var athugasemd komið á framfæri við auglýst umhverfismat vegna Hafravatnsvegar og lagst gegn áformum Vegargerðarinnar um að leggja klæðningu á Heiðmerkurveg í Vífilsstaðahlíð.

Við Heiðmerkurveg, Elliðavatnsveg hjá Kjóavöllum, Bláfjallaveg og Kaldárselsveg hafa verið sett upp umferðarmerki með áletruninni „akstur ökutækja með vatnsspillandi farm er bannaður“ (BO3 36).  Við Elliðavatnsveg hjá Elliðavatni, Hafravatnsveg og Þingvallaveg hafa verið sett upp upplýsingaskilti með áletruninni „varúð vatnsverndarsvæði“. Orkuveita Reykjavíkur hefur tekið að sér að merkja bann við utanvegaakstri í Bláfjöllum en mikil brögð voru af slíkum akstri veturinn 2001.  Sýslumanninum í Kópavogi var sent erindi vegna þessa og óskað aðstoðar lögreglu við að stemma stigu við honum.

Innkaupastofnun Reykjavíkur hefur boðið út snjómokstur í Bláfjöllum fyrir hönd Bláfjallanefndar.  Vakin hefur verið athygli á nauðsyn þess að væntanlegir verktakar hafi starfsleyfi viðkomandi heilbrigðisnefndar vegna starfsstöðvar og að þungavinnutæki sem notuð standist úttekt.

4.5 Grjót og malarnám

Í Lækjarbotnum, á fjarsvæði B, er grjótnáma sem tveir verktakar hafa aðgang að og hafa þeir fengið samþykkt starfsleyfi samkvæmt ákvæðum reglugerðar um starfsleyfi fyrir atvinnurekstur sem getur haft í för með sér mengun, nr. 785/1999. 

4.6 Varaaflsstöð Flugmálastjórnar í Bláfjöllum

Samþykkt var stækkun og flutningur varaaflsstöðvar Flugmálastjórnar upp að fjarskiptamastri.  Tilgangur þeirrar framkvæmdar var aukið flugöryggi. Starfsemin hefur fengið starfsleyfi samkvæmt ákvæðum reglugerðar um varnir gegn olíumengun frá starfsemi í landi nr. 35/1994.

4.7 Starfsleyfi fyrir alifuglabú

Eggja- og kjúklingaframleiðsla er að Elliðahvammi, Kópavogi.  Starfsemin er á fjarsvæði B og hefur hún fengið starfsleyfi samkvæmt ákvæðum reglugerðar um starfsleyfi fyrir atvinnurekstur sem getur haft í för með sér mengun, nr. 785/1999. 

4.8 Starfsleyfi til sorphirðu

Tvö fyrirtæki hafa fengið starfsleyfi til innsöfnunar á sorpi og úrgangi á vatnsverndarsvæðinu samkvæmt ákvæðum reglugerðar um starfsleyfi fyrir atvinnurekstur sem getur haft í för með sér mengun, nr. 785/1999.

4.9 Heræfing

Mælt var gegn því að heimilaðar væru heræfingar innan vatnsverndarsvæðisins þar sem framkvæmdastjórnin talda þær setja vatnsvernd á svæðinu í óvissu og vera í andstöðu við þá ímynd sem reynt er að skapa um umgengni og notkun svæðisins.

4.10 Skógræktarstöð við Heimaá

Skógræktarfélag Reykjavíkur rekur skógræktarstöð við Elliðavatn.  Þar er m.a. nýr gasolíutankur vegna notkunar á vinnuvélar.  Undirbúningur er hafinn að því að koma fyrir rotþró með ásættanlegum mengunarvörnum.

4.11 Útivistarsvæðið í Heiðmörk og nágrenni.

Rusli er safnað af Skógræktarfélagi Reykjavíkur í Heiðmörk og er félagið með um 30 söfnunarkassa dreifða um útivistarsvæðið.  Félagið hefur einnig sett upp skilti á um 12 stöðum með reglum um umgegni og um 40 göngustígakort með ábendingum til útivistafólks um að það sé statt á vatnsverndarsvæði.  Félagið sér einnig um rekstur salerna á nokkrum stöðum.

4.12 Skíðasvæðið í Bláfjöllum

Á skíðasvæðinu er töluverð starfsemi á vegum Bláfjallanefndar og þar eru einnig nokkrir skíðaskálar sem reknir eru af íþróttafélögum.  Áhugi er fyrir frekari uppbyggingu á skíðasvæðinu.  Í ljósi þess hefur Orkuveita Reykjavíkur látið vinna ítarlega skýrslu um áhrif gróðursetningar og frekari uppbyggingar á skíða- og útivistarsvæðinu með tilliti til grunnvatns og virkjunar þess í Heiðmörk.  Það er mat framkvæmdastjórnar um vatnsvernd að rétt sé að tryggja betur mengunarvarnir við núverandi starfsemi áður en til frekari uppbyggingar kemur.  Í framhaldi af þeirri afstöðu óskaði heilbrigðisnefnd Hafnarfjarðar- og Kópavogssvæðis í lok ársins 2001 eftir afstöðu stjórnar fólkvangsins til málsins. Meðan unnið er þar að stefnumörkun verður ekki heimiluð frekari uppbygging eða meiri háttar uppgræðsla á meðan.

4.13 Sumarbústaðir og íbúðarhús

Íbúðarhús eru algeng á fjarsvæðum. Flest á fjarsvæði B. Á vatnsverndarsvæðinu eru einnig mörg frístundahús.  Í samræmi við ákvæði reglugerðar er fjallað um byggingaleyfisumsóknir vegna slíkra mannvirkja þar sem ekki liggur fyrir samþykkt deiliskipulag.  Á grannsvæði er aðeins heimilað að endurbyggja mannvirki sem eru til staðar.

4.14 Lokun gamalla vegaslóða

Vatnsveita Hafnarfjarðar gerði úttekt 1998 á vegaslóðum og tillögur að aðgerðum til að loka þeim.  Mjög brýnt er að mati framkvæmdarstjórnarinnar að gömlum vegaslóðum verði lokað fyrir akstri vélknúinna ökutækja. 

4.15 Hesthúsahverfi, stök hesthús,  hestaferðir og sauðfjárhald 

Nokkur hesthúsahverfi eru í jaðri svæðisins eða inn á því.  Umgengni er víða fremur döpur og mengunarvarnir við fráveitur, haughús og taðþrær oft ófullnægjandi.  Ekki er hægt að fallast á frekari byggingu hesthúsa á svæðinu fyrr en ástandið í hverfum sem fyrir eru hefur verið bætt.  Nokkuð er um að hesthús séu reist í nýlegu íbúðarhverfi nærri Elliðavatni í Kópavogi enda er það í samræmi við gildandi skipulag.  Gerð er krafa um að gólf séu steypt og afrennsli tengd rotþró.  Reiðstíga þarf að merkja á skipulagsuppdráttum og hefur verið leitast við að þoka slíkri stígalagningu sem mest út af verndarsvæðinu en þar sem því verður ekki viðkomið séu stígar á fjarsvæðum sem fjærst grannsvæðum.

Sauðfjárhald á svæðinu í dag er óverulegt og telst því ekki vera ógn við vatnsvernd.

4.16 Verktakavinna

Orkuveita Reykjavíkur hefur tekið að sér að skoða tæki og vinnuvélar sem nota á á aðrennslissvæði vatnsbóla veitunnar m.t.t. olíuleka og öryggisreglan fyrir verktaka og aðra sem erindi eiga inn á vatnsverndarsvæðin til framkvæmda.  

4.17 Olíutankar á fjarsvæðum

Fáeinir olíutankar eru á svæðinu og eru þeir flestir tilkomnir vegna húshitunnar. Þessum tönkum fer fækkandi og ætti að vera hægt að skipta þeim þeim út fyrir kyndingu með rafmagni eða gasi á næstu árum.  Örfáir olíutankar fyrir faratæki eru einnig á svæðinu og er mesta olíunotkunin vegna snjótroðara og annarra tækja á skíðasvæðunum og við flugvöllinn á Sandskeiði.  Nýverið var aðstaða við olíuáfyllingar bætt í Bláfjöllum og fara áfyllingar nú fram á sérútbúnu svæði með olíugildru af fullkomnustu gerð.

4.18 Akstur utan vega

Nokkuð er um utanvegaakstur á svæðinu og þá sérstaklega á veturna þegar snjór er yfir svæðinu.  Slíkum akstri fylgir ávallt nokkur hætta á óhöppum og þar með olíuslysum.  Ekki er tekið á þessu í heilbrigðissamþykktinni enda fyrirsjáanlega erfitt um vik fyrir heilbrigðiseftirlitið að fylgja slíku banni eftir.  Bann er við slíku háttalagi í samþykkt fyrir fólkvanginn í Bláfjöllum sem byggir á lögum um náttúruvernd.  Lögin banna hins vegar ekki akstur á snjó svo að við óbreytt ástand er erfitt að stöðva slíkan akstur.  Leitað hefur verið til lögreglu og sett hafa verið upp leiðbeiningaskilti sem vekja athygli á banninu og að um leið að verið sé á vatnsverndarsvæði.  Starfsmenn á skíðasvæðunum telja að bannið sé ekki virt sem skyldi og þarf að huga að úrbótum á þessu sviði. 

5 Úttektir á lóðum og byggingum

Vatnsverndarsvæði höfuðborgarsvæðisins nær yfir mjög stórt landsvæði og þar er nokkuð um íveruhús og aðrar byggingar.  Sú þróun hefur átt sér stað á undanförnum árum að byggðin er að þokast æ meir í átt að vatnsverndarsvæðinu.  Þá er vaxandi áhugi á að koma upp aðstöðu til útivistar, fyrir íþróttastarfsemi,  að reisa sumarhús og til að þjónusta slíka starfsemi.  Óheft uppbygging getur stefnt vatnsverndaráformum í voða og því er brýnt að fyllsta gát sé höfð. 

Vegna vatnsverndar er nauðsynlegt að hafa góðar gætur á athöfnum.  Gildir það jafnt um áform í skipulagi, gerð nýbygginga eða breytinga á eldri húsum inn á vatnsverndarsvæðinu og í næsta nágrenni.  Samráð er við skipulags- og byggingayfirvöld á svæðinu til að draga úr framkvæmdum og tryggja sem best að vel sé staðið að þeim sem heimilaðar eru.  Skilningur hefur aukist til muna á þeim hættum fyrir vatnsöflun sem af starfsemi og tilvist mannvirkja á umræddu svæði kann að stafa. 

Á vegum heilbrigðisnefnda hefur verið farið í úttektir í landi flestra sveitarfélaga sem lögsögu hafa á vatnsverndarsvæðinu.  Kannað hefur verið ástand einstakara bygginga og annarra mannvirkja með tilliti til vatnsverndar.  Úttektum hefur lokið með skýrslugerð en þær má nálgast hjá viðkomandi heilbrigðiseftirliti.  Þær verða síðan nýttar í frekari vinnu eftirlitsins til styrktar vatnsvernd.  

Eftirfarandi 6 skýrslur hafa verið unnar í þessum tilgangi;

· Úttekt vatnsverndarsvæða í landi Vatnsenda, Heilbrigðiseftirlit Kópavogs 1997.  

· Úttekt vatnsverndarsvæðis í lögsögu Hafnarfjarðar, Heilbrigðiseftirlit Hafnarfjarðarsvæðis 1998.  

· Úttekt vatnsverndarsvæðis í lögsögu Garðabæjar, Heilbrigðiseftirlit Hafnarfjarðarsvæðis 1998.  

· Úttekt á vatnsverndarsvæði, Lækjarbotnar. Heilbrigðiseftirlit Hafnarfjarðar- og Kópavogssvæðis 2000

· Elliðavatnsblettir – lóðir og byggingar,   Heilbrigðiseftirlit Reykjavíkur 2000.  

· Hólmsland og Lækjarbotnar í Reykjavík – lóðir og byggingar, Heilbrigðiseftirlit Reykjavíkur 2001.  

· Úttekt hesthúsa – Heimsenda, lögsögu Kópavogs.  Heilbrigðiseftirlit Hafnarfjarðar- og Kópavogssvæðis 2001.
· Selásblettir og Baldurshagaland – byggingar og tilheyrandi lóðir á vatnsverndarsvæði, Umhverfis- og heilbrigðisstofa Reykjavíkur 2002.
Skýrslurnar fjalla á mismunandi hátt um ástand bygginga, frárennslismál þ.e. ástand rotþróa frárennslis, notkun olíutanka og aðra þá þætti er varða vatnsvernd.  

Fyrirhugað er að sambærileg úttekt verði unnin á vatnsverndarsæðinu sem liggur í landi Mosfellsbæjar ár árinu 2002.

Umhverfis- og heilbrigðisnefndar Reykjavíkur gerði 14. september 2000 eftirfarandi samþykkt;  

,,Umhverfis- og heilbrigðisnefnd Reykjavíkur felur Heilbrigðiseftirliti Reykjavíkur að fylgja eftir þeim athugasemdum og tillögum um úrbætur, sem fram koma í skýrslunni Elliðavatnsblettir – lóðir og byggingar.  Jafnframt beinir nefndin þeim tilmælum til byggingarfulltrúa að upplýsingar skýrslunnar verði nýttar til að kanna lögmæti þeirra mannvirkja og lóðarmarka, sem fram koma þar.’’

Samhljóða samþykkt var gerð 8. mars 2001 varðandi Hólmsland og Lækjarbotna.

6 Rannsóknir á lífríki, neysluvatni og grunnvatni

Elliðavatn og vatnasvæði þess er á vatnsverndarsvæðinu.  Mengun sem berst í Elliðavatna getu átt greiða leið að hlut vatnstökustaða Orkuveitu Reykjavíkur og á aðrennslissvæði Vatnsveitu Garðabæjar.  Afrennsli Elliðavatns á yfirborði er síðan um Elliðaárdal eina af perlum Reykjavíkur.

Unnið er að deiliskipulagi  fyrir Norðlingaholt í landi Reykjavíkur og Vatnsendaland í Kópavogi.  Bæði svæðin liggja að Elliðavatni og því er brýnt að tekið verði tillit til umhverfis- og vatnsverndarsjónarmiða við þá vinnu.  Vegna þessa hefur verið settur á laggirnar samstarfshópur á vegum Reykjavíkurborgar og Kópavogsbæjar sem stýrir viðamiklum rannsóknum á Elliðavatni.  Rannsóknirnar eru til undirbúnings vöktunaráætlun vegna lífríkisins. Rannsóknunum er ætlað að ná til botngerðar, lífríkis, efnagreininga og fleiri þátta, til að afla sem nákvæmastra upplýsinga um ástand vatnsins.   Áætlað er að niðurstöður rannsókna muni liggja fyrir 2002.  Elliðavatn verður síðan flokkað í samræmi við ákvæði reglugerðar nr. 796/1999 um varnir gegn mengun vatns.  Markmið með úttektinni er eins og áður segir að undirbúa vöktun vatnsins en mun einnig nýtast til að skipuleggja hugsanlegar mótvægisaðgerðir, ef niðurstöður rannsókna gefa tilefni til nú eða í framtíðinni.

Umhverfis- og heilbrigðisstofa Reykjavíkur mun á þessu ári hefja flokkun og vöktun vatnsfalla, í samræmi við ákvæði áðurnefndrar reglugerðar nr. 796/1999 um varnir gegn mengun vatns.  Í lok ársins 2000 samþykkti Reykjavíkurborgar stefnumótun í umhverfismálum. Í þeirri stefnumótun var Umhverfis- og heilbrigðisstofu Reykjavíkur falið að hafa umsjón með vöktun vatna í borgarlandinu.  Meðal fyrstu vatnsfalla sem flokkuð verða og vöktuð eru Elliðaárnar, Suðurá og Hólmsá. 

Stöðugt er fylgst með gæðum neysluvatns til að tryggja sem best öryggi neytenda. Árlega eru tekin fjöldi sýnishorna í þessum tilgangi.  Fullyrða má að að gæði neysluvatnsins eru mjög góð.  Í skýrslu þessari verður ekki fjallað um þennan þátt að öðru leyti en vísað á árskýrslur viðkomandi heilbrigðisnefnda..  

7 Samantekt.

Í skýrslunni eru dregnir saman helstu þættir sem framkvæmdastjórn vatnsverndarsvæðisins hefur sinnt á undangengnum fjórum árum og snýr að  vatnsvernd og samræmingu á því sviði.  

Skýrslan fjallar um víðtæka umhverfisvöktun.   Vitneskjan um mikilvægi alhliða umhverfisvöktunar á vatnsverndarsvæðum og nauðsyn fyrirbyggjandi aðgerða verður stöðugt ljósari.  Kostnaður er óverulegur og sama gildir um þann fórnarkostnaður sem verður við það að takmarka notkun lands eða að beisla annars óheftan framkvæmdavilja miðað við allan þann kostnað og óhagræði sem getur orðið ef grunnvatn á vatnsverndarsvæði höfuðborgarsvæðisins spillist.        

Viðauki 

Reglugerðir og samþykktir

Aðkoma framkvæmdastjórnar og heilbrigðiseftirlits að vatnsvernd byggir á lögum nr. 7/1998, um hollustuhætti og mengunarvarnir. Í eftirtöldum reglugerðum og með heilbrigðissamþykkt er reynt að tryggja eins og kostur er góða umgengni um vatnsverndarsvæðin en um leið er réttarstaða eftirlits og almennings gerð ljós;

· Heilbrigðissamþykkt nr. 636/1997.

Þann 12. nóvember 1997 staðfesti Umhverfisráðherra heilbrigðissamþykkt nr. 636/1997, um verndarsvæði vatnsbóla innan lögsagnarumdæma, Mosfellsbæjar, Reykjavíkur, Seltjarnarneskaupstaðar, Kópavogs, Garðabæjar, Bessastaðahrepps og Hafnarfjarðar.  Samþykktin er sett með stoð í lögum nr. 7/1998, um hollustuhætti og mengunarvarnir.  Með setningu samþykktarinnar voru staðfestar ítarlegar reglur sem ætlað er að stuðla að hámarkshollustu neysluvatns á höfuðborgarsvæðinu til framtíðar með því að koma í veg fyrir óæskileg áhrif af völdum athafna, starfsemi og umsvifa á verndarsvæðum vatnsbóla á svæðinu.

· Reglugerð um neysluvatn nr. 536/2001

Í reglugerðinni er fjallað um leyfisveitingar og kröfur til vatnsveitna, vatnsvernd, eftirlit og rannsóknir.

· Reglugerð um varnir gegn mengun vatns nr. 796/1999 með breytingu nr. 533/2001.

Markmið reglugerðarinnar er að stuðla að almennri verndun vatns, koma í veg fyrir og draga úr mengun vatns og umhverfis þess af mannavöldum.  Einnig er það markmið að takmarka afleiðingar mengunar sem þegar hefur orðið á vatni og að flokkun vatns lúti tilteknum reglum.  Í reglugerðinni eru ákvæði um skyldu sveitarstjórna til setningu heilbrigðissamþykktar á ákvörðunar vatnsverndarsvæða.

· Reglugerð um varnir gegn mengun grunnvatns nr. 797/1999 

Markmið reglugerðarinnar er að stuðla að almennri verndun vatns, koma í veg fyrir og draga úr mengun vatns og umhverfis þess af mannavöldum.  Einnig er það markmið að takmarka afleiðingar mengunar sem þegar hefur orðið á grunnvatni.

· Reglugerð um varnir gegn olíumengun frá starfsemi í landi nr. 35/1994.

Í reglugerðinni er skilgreind flokkun vegna mengunarhættu og um gerð geyma sem heimilað er að staðsetja í undantekningartilvikum á vatnsverndarsvæði.  Samkvæmt reglugerðinni eru m.a. bensínstöðvar skilgreindar sem mengandi starfsemi og í reglugerðinni er einnig fjallað um staðarval olíumannvirkja.

· Öryggisreglur fyrir verktaka og aðra sem erindi eiga inn á vatnsverndar-svæðin.

Um er að ræða verklagsreglur sem samdar hafa verið í samvinnu vatnsveitna og heilbrigðisnefnda.  Tilgangur þeirra er að fyrirbyggja óhöpp og/eða draga úr óæskilegum áhrifum af völdum óhappa sem eiga sér stað á vatnsverndarsvæðunum.

Þá eru ótalin aðrar stjórnvaldsreglur sem styðja vatnsvernd á svæðinu en eru þó á ábyrgð annars stjórnvalds en framkvæmdastjórnar að framfylgja.  Má þar til nefna Skipulags og byggingalög, lög um náttúruvernd og umferðarlög. 

· Skipulagsreglugerð nr. 400/1998.

Í reglugerðinni er flokkun vatnsverndarsvæða tengd almennri skipulagsvinnu.

· Auglýsing um fólkvang í Bláfjöllum nr. 173/1985.

Í auglýsingunni er fjallað m.a. um að óheimilt sér að gera á svæðinu jarðrask og heimild til stjórnar fólkvangsins um að takmarka eða banna umferð vélknúinna faratækja.

· Reglugerð um umferðarmerki og notkun þeirra nr. 289/1995, með breytingu nr. 348/1998

Með reglugerð nr. 348/1998 voru staðfest umferðarmerki sem bannar flutning vatnsspillandi efna.  Merki þetta er ætlað til nota á svæðum þar sem grunnvatn er notað til neyslu.

